
H.M.Paşayevin  
1-ci dərəcəli “Vətənə xidmətə görə” 
ordeni ilə təltif edilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusi-

yasının 109-cu maddəsinin 23-cü bəndini 
rəhbər tutaraq qərara alıram:

Azərbaycan Respublikasında  
təhsilin inkişafında uzunmüddətli  
səmərəli fəaliyyətinə görə Hafiz  

Mir Cəlal oğlu Paşayev 1-ci dərəcəli  

“Vətənə xidmətə görə” ordeni ilə təltif 
edilsin.

İlham ƏLİYEV 
Azərbaycan Respublikasının 

Prezidenti
Bakı şəhəri, 29 aprel 2021-ci il

R.E.Bağırovun  
Ağsu Rayon İcra Hakimiyyətinin 
başçısı təyin edilməsi haqqında 

Azərbaycan Respublikası 
Prezidentinin Sərəncamı

Azərbaycan Respublikası Konstitusiyasının 124-cü 
maddəsinin II hissəsini rəhbər tutaraq qərara alıram:

Rövşən Elmidar oğlu Bağırov Ağsu Rayon İcra Hakimiyyətinin 
başçısı təyin edilsin.

İlham ƏLİYEV 
Azərbaycan Respublikasının Prezidenti

Bakı şəhəri,  29 aprel 2021-ci il

Prezidentin Mətbuat 
Xidmətinin məlumatı

 � Aprelin 28-də ABŞ dövlət katibi Entoni Blinken Azərbaycan 
Respublikasının Prezidenti İlham Əliyevə telefonla zəng etmişdir.

ABŞ-ın dövlət katibi Azərbaycan–ABŞ 
ikitərəfli münasibətlərinin inkişafına toxunaraq 
əlaqələrin daha da möhkəmləndirilməsinin 
önəmini bildirmiş, enerji təhlükəsizliyi, regional 
təhlükəsizlik sahələrində əməkdaşlığı qeyd 
edərək Cənub Qaz Dəhlizi layihəsinin uğurla 
icra edilməsinin əhəmiyyətini vurğulamış, 
Azərbaycanın Əfqanıstanda sülhməramlı mis-
siyada iştirakını yüksək qiymətləndirmişdir.

Telefon zənginə görə minnətdarlığını 
bildirən dövlətimizin başçısı Azərbaycan–ABŞ 
əlaqələrinin zəngin tarixə malik olduğunu qeyd 
etmiş, Cənub Qaz Dəhlizi layihəsinin icrası-
na verilən dəstəyə görə ABŞ hökumətinə bir 
daha təşəkkür etmişdir. Regional təhlükəsizlik 
sahəsində əməkdaşlığa toxunan Prezident 
İlham Əliyev Əfqanıstanda sülhməramlı 
missiyanın fəaliyyətə başladığı ilk mərhələdən 
Azərbaycanın oradakı iştirakının önəmini 
vurğulamışdır.

Söhbət zamanı Ermənistan-Azərbaycan 
müharibəsindən sonrakı vəziyyətlə bağlı 
fikir mübadiləsi aparılmışdır. Prezident İlham 
Əliyev bu məsələ ilə bağlı Azərbaycanın 
mövqeyini çatdırmış, ölkəmizin ermənilər 
tərəfindən dağıdılan ərazilərində bərpa 
işlərinin həyata keçirildiyini qeyd etmişdir.

Prezident İlham Əliyev, eyni zamanda, 

regionda kommunikasiyaların açılmasının 
önəmini vurğulamış və uzunmüddətli sülhün 
təmin edilməsi ilə bağlı Azərbaycanın möv-
qeyini diqqətə çatdırmışdır. Prezident İlham 
Əliyev və ABŞ dövlət katibi ATƏT-in Minsk 
qrupunun gələcək fəaliyyəti ilə bağlı da fikir 
mübadiləsi aparmışlar.

Telefon danışığı zamanı tərəflər 
Azərbaycanda demokratik proseslərin inki-
şafı, insan haqlarının təmin olunması, siyasi 
plüralizmin qorunması və təmin edilməsinin 
önəmini vurğulamışlar.

Entoni Blinken bu il də “Azadlığa Dəstək 
Aktı”na 907-ci düzəlişin müvəqqəti dayandırıl-
dığını qeyd etmişdir.

Prezident İlham Əliyev bununla bağlı 
minnətdarlıq bildirmişdir.

Azərbaycan Prezidenti, eyni zamanda, 
bu günlərdə ABŞ Prezidentinin dırnaqa-
rası erməni soyqırımı ilə bağlı bəyanatı 
ilə əlaqədar qeyd etmişdir ki, Türkiyə 
Azərbaycanın yaxın dostu və müttəfiqidir, 
postmüharibə dövründə bölgəmizdə çox 
önəmli və müsbət rol oynayır və ABŞ Prezi-
dentinin bu açıqlaması Azərbaycan rəhbərliyi 
və ictimaiyyəti tərəfindən narahatlıqla qarşı-
lanmışdır.

Azərbaycan Dünya İqtisadi Forumunun 
təşəbbüslərində fəal iştirak edir

Forumun 1995-ci ilin hesa-
bat müzakirəsi üçün təşkil olunan 
tədbirində Azərbaycana həsr olunan 
məxsusi görüşdə ümummilli liderimiz 
respublikamızın zəngin neft-qaz re-
sursları və  ölkəmizdə  xarici inves-
tisiya üçün potensial şəraitin möv-
cudluğu barədə dünya ictimaiyyətinə 
məlumat vermişdi. Müstəqilliyimizin 
ilk illərində, müharibədən yenicə 
çıxan və iqtisadiyyatı ağır vəziyyətdə 
olan respublikamız üçün xarici  in-
vestisiyaların cəlbi zəruri və prioritet 
məsələlərdən idi. Bütün bunları 
nəzərə alaraq ulu öndər xarici səfərlər 
zamanı iştirak etdiyi beynəlxalq forum 
və konfranslarda Azərbaycanda 
zəngin neft-qaz yataqlarını və bun-
ların hasilatı, eyni zamanda,   emalı 
üçün Azərbaycanda hər cür şəraitin 
olmasını dünya ictimaiyyətinin 
nəzərinə çatdırmışdı.     

Dünya İqtisadi Forumunun 
2000-ci il görüşünə Azərbaycan 
artıq dünya miqyasında nüfuz 
qazanan, “Əsrin müqaviləsinin” 
icra olunmasında yol qət edən bir 
dövlət kimi qatılmışdı. Forum za-
manı müzakirə olunan məsələlər 
(İpək yolu, Qafqazın perspektivləri) 
və bu zaman Azərbaycanın möv-
qeyinin nəzərə alınması  deməyə 
əsas verirdi ki, Azərbaycan nəinki 
regionda, həmçinin dünyada  ar-

tıq sözü keçən, verdiyi vədə əməl 
edən dövlət hesab olunur. Forumun 
illik tədbirlərinin birində, 2001-ci ilin 
11 sentyabr hadisələrindən sonra 
beynəlxalq terrorçuluqda nəzarətsiz 
qalan torpaqların rolunun müzakirəsi 
Azərbaycan üçün əhəmiyyətli 
oldu. Bu müzakirədən sonra dün-
ya ictimaiyyətinin diqqəti bir daha 
Azərbaycanın probleminə  yönəldildi.

Əvvəllər sözügedən foruma qa-
tılmaqla əsasən investor cəlb etmək 

üçün işlər görən, görüşlər keçirən, iq-
tisadi mühitin münbitliyini diqqətə çat-
dıran Azərbaycan sonradan Prezident 
İlham Əliyevin səyi ilə artıq ölkəmizin 
investisiya imkanlarını bütün dünyaya 
göstərdi.  

Dünya İqtisadi Forumunun 
Azərbaycan və digər inkişaf etməkdə 
olan dövlətlər üçün belə əlverişli plat-
forma yaratması mühüm əhəmiyyətə 
malikdir. Məhz belə bir platformada öz 
dövlət siyasətini təbliğ edərək, dünya 

dövlətləri üçün dəyərini, Avropanın 
enerji təminatında əhəmiyyətini artıran 
Azərbaycan sürətli inkişafı ilə regionda 
liderə çevrilməyə nail olub. Dünya İqti-
sadi Forumu kimi tədbirlərin imkanların-
dan faydalanan respublikamız dəfələrlə 
dünya dövlətlərinə əsaslandıra bilib 
ki, yalnız Azərbaycanın maraqlarına 
uyğun olan layihələr birmənalı şəkildə 
reallaşdırılacaq.

(ardı 2-ci səhifədə)

Azərbaycan dünyada hava 
nəqliyyatı sahəsində lider 

dövlətlərdən biri kimi tanınır

Əlbəttə, bütün bu uğurlar böyük 
səy, düşünülmüş siyasət hesabı-
na gerçəkləşib. Təbii ki, burada 
nəqliyyat infrastrukturuna vəsait 
qoyuluşunun diqqət mərkəzində 
saxlanılması da önəmli rol oynayıb. 
Bu isə son nəticədə, şübhəsiz ki, 
ölkəmizin iqtisadi, xüsusilə qeyri-
neft sektorunun inkişafına müsbət 
təsir göstərib. 

Azərbaycanda beynəlxlaq 
standartlara cavab verən avtomobil 
və dəmir yollarının tikintisi,  hava 
nəqliyyatının inkişafı istiqamətində 
böyük layihələr reallaşdırılıb.  

Bu gün respublikamızda ən 
müasir təyyarə parkı fəaliyyət 
göstərir. Həm yük, həm də sərnişin 
təyyarələri mütəmadi olaraq  
müasirləşdirilir. Həmin nəqliyyat 
vasitələri dünyanın aparıcı şirkətləri 
tərəfindən istehsal edilir. 

Azərbaycanın dünyanın in-
kişaf etmiş dövlətləri sırasında 
layiqli mövqe tutmasını başlıca 
prioritetlərdən biri kimi qarşıya 
məqsəd qoyan Prezident İlham 
Əliyevin həyata keçirdiyi sürətli sosi-

al-iqtisadi inkişaf proqramları mülki 
aviasiyanın yüksəlişində də mühüm 
rol oynayıb.    

Ötən 18 ildə ölkəmizin hava 
nəqliyyatının modernləşdirilməsinə 
xüsusi diqqət göstərilir. Nəhəng 
aviaşirkətlərdən birinə çevrilən 
“AZAL” həm regionda, həm də MDB 

məkanında yeni avialaynerlərin 
sayına görə liderlərdən biridir. Heydər 
Əliyev Beynəlxalq Aeroportunda 
isə yeni aerovağzal kompleksinin 
istifadəyə verilməsi bu hava limanının 
strateji əhəmiyyətini daha da artırır.

Heydər Əliyev Beynəlxalq Hava 
Limanı beşulduzlu hava limanı 
olaraq, dünyadakı 10 limandan 
biridir, MDB-də isə birinci yerdədir. 
Prezident İlham Əliyevin vurğuladığı 
kimi, bu möhtəşəm bina ölkəmizin  
güc-qüdrətini göstərir. Bu aero-
port nadir memarlıq əsəridir, daxili 

dizayn göz oxşayır. Heydər Əliyev 
Beynəlxalq Hava Limanı, eyni za-
manda,  ölkəmizin hava qapısı kimi 
bugünkü Azərbaycanın inkişafını 
göstərir və gözəlləşən Bakıya əlavə 
yaraşıq verir.

(ardı 2-ci səhifədə)

1941–1945-ci illərdə İkinci  
Dünya müharibəsində iştirak 

etmiş şəxslərə, həlak olmuş və ya 
sonralar vəfat etmiş döyüşçülərin dul 

arvadlarına, arxa cəbhədə fədakar 
əməyinə görə orden və medallarla 

təltif edilmiş şəxslərə birdəfəlik  maddi 
yardım verilməsi haqqında

Azərbaycan Respublikası 
Prezidentinin Sərəncamı

Azərbaycan Respublikası Konstitusiyasının 109-cu 
maddəsinin 32-ci bəndini rəhbər tutaraq, İkinci Dünya 
müharibəsində Qələbənin 76-cı ildönümü ilə əlaqədar qərara 
alıram:

1. 1941–1945-ci illərdə İkinci Dünya müharibəsində iştirak 
etmiş şəxslərə 1500,0 (bir min beş yüz) manat məbləğində, İkinci 
Dünya müharibəsində həlak olmuş və ya sonralar vəfat etmiş 
döyüşçülərin dul arvadlarına, həmin dövrdə arxa cəbhədə fədakar 
əməyinə görə orden və medallarla təltif edilmiş şəxslərə, İkinci 
Dünya müharibəsi illərində döyüş cəbhələrinin arxa hüdudları, ya-
xud döyüşən donanmaların əməliyyat zonaları daxilində ordunun 
və donanmanın mənafeyi üçün tapşırıqları yerinə yetirmiş xüsusi 
birləşmələrin işçilərinə, İkinci Dünya müharibəsi dövründə Le-
ninqrad şəhərinin müdafiəsinə görə müvafiq medal və döş nişanı 
ilə təltif edilmiş şəxslərə, habelə Leninqrad şəhərinin mühasirəsi 
iştirakçılarına 750,0 (yeddi yüz əlli) manat məbləğində birdəfəlik 
maddi yardım verilsin.

2. Bu Sərəncamın 1-ci hissəsinin icrası məqsədilə:
2.1. Azərbaycan Respublikasının 2021-ci il dövlət büdcəsində 

nəzərdə tutulmuş Azərbaycan Respublikası Prezidentinin ehtiyat 
fondundan 4,8 milyon (dörd milyon səkkiz yüz min) manat vəsait 
ayrılsın;

2.2. Azərbaycan Respublikasının Maliyyə Nazirliyi bu 
Sərəncamın 2.1-ci bəndində nəzərdə tutulmuş vəsaitin 
Azərbaycan Respublikası Əmək və Əhalinin Sosial Müdafiəsi 
Nazirliyinin xüsusi hesabına köçürülməsini təmin etsin;

2.3. Azərbaycan Respublikasının Əmək və Əhalinin Sosial 
Müdafiəsi Nazirliyi birdəfəlik maddi yardımın bu Sərəncamın 1-ci 
hissəsində nəzərdə tutulmuş şəxslərə ödənilməsini təmin etsin.

3. Azərbaycan Respublikasının Nazirlər Kabineti bu 
Sərəncamdan irəli gələn məsələləri həll etsin.

İlham ƏLİYEV 
Azərbaycan Respublikasının Prezidenti

Bakı şəhəri, 29 aprel 2021-ci il

R.E. Bağırovun  
Lerik Rayon İcra Hakimiyyətinin başçısı 

vəzifəsindən azad edilməsi haqqında
Azərbaycan Respublikası  
Prezidentinin Sərəncamı

Azərbaycan Respublikası Konstitusiyasının 124-cü maddəsinin  
II hissəsini rəhbər tutaraq qərara alıram:

Rövşən Elmidar oğlu Bağırov Lerik Rayon İcra Hakimiyyətinin 
başçısı vəzifəsindən azad edilsin.

İlham ƏLİYEV 
Azərbaycan Respublikasının Prezidenti

Bakı şəhəri,  29 aprel 2021-ci il

M.A.Əsgərovun Azərbaycan Respublikası 
Milli Televiziya və Radio Şurasının üzvü 

təyin edilməsi haqqında

Azərbaycan Respublikası 
Prezidentinin Sərəncamı

Azərbaycan Respublikası Konstitusiyasının 109-cu maddəsinin 
32-ci bəndini rəhbər tutaraq qərara alıram:

Mübariz Ağali oğlu Əsgərov 6 il müddətinə Azərbaycan  
Respublikası Milli Televiziya və Radio Şurasının üzvü təyin edilsin.

İlham ƏLİYEV 
Azərbaycan Respublikasının Prezidenti

Bakı şəhəri,  29 aprel 2021-ci il

 � Azərbaycanla Dünya İqtisadi 
Forumu arasında əlaqələr getdikcə 
möhkəmlənir. Dövlətimizin bu təşkilatla 
sıx əməkdaşlığı ölkəmizin iqtisadiyyatının 
dayanıqlı inkişafı üçün zəmin yaradan 
amillərdən biridir. Xatırladaq ki, Azərbaycan 
1995-ci ildən Dünya İqtisadi Forumunun 
daimi iştirakçısıdır. 

Son 18 il ərzində həyata keçirilən tədbirlər, reallaşdı-
rılan layihələr nəticəsində hazırda Azərbaycan dünyada 
nəqliyyat sahəsində lider dövlətlərdən biri kimi tanınır. 
Bunu nüfuzlu beynəlxalq təşkilatların reytinqlərində də 
görmək olar. Məsələn, Davos Ümumdünya İqtisadi Fo-
rumunun hesabatında Azərbaycan inkişaf etməkdə olan 
74 ölkə arasında infrastruktur layihələri ilə bağlı dəmir 
yolu xidmətlərinin səmərəliliyinə görə 11-ci, hava yolları 
xidmətlərinin səmərəliliyinə görə 12-ci, avtomobil yolla-
rının keyfiyyətinə görə isə 24-27-ci yerlərdədir.



30 aprel 2021-ci il, cümə

Azərbaycan Dünya İqtisadi Forumunun 
təşəbbüslərində fəal iştirak edir

(əvvəli 1-ci səhifədə)
Aprelin 28-də dünya İqtisadi Foru-

munun (DİF) prezidentinin təşəbbüsü 
ilə Prezident İlham Əliyevin foru-
mun prezidenti Borge Brende ilə 
videokonfrans formatında keçirilən 
görüşündə də ölkəmizlə DİF arasında 
uzunmüddətli səmərəli əməkdaşlıq 
haqqında ətraflı danışılıb, həmçinin 
mövcud münasibətlər əsasında 
Azərbaycanın bu təşkilatın bir sıra 
təşəbbüslərində fəal iştirak etdiyi 
qeyd olunub. Görüşdə tərəflərin qeyri-
neft sektorunun inkişafı sahəsində 
uğurlu əməkdaşlığı da vurğulanıb. 

Dövlətimizin başçısı  Borge 
Brendeyə işğaldan azad olunan 
ərazilərimizdə həyata keçirilən inf-
rastruktur layihələri, investisiyaların 
cəlb olunması barədə məlumat verib. 
Prezident İlham Əliyev düşməndən 
təmizlənən torpaqlarda yenidənqurma 
prosesi getdiyini, bu istiqamətdə 
qarşıda mühüm vəzifələr durduğunu 
diqqətə çatdıraraq, böyük bir ərazinin 
tamamilə yenidən qurulacağını 
bildirib. Ölkə rəhbəri hazırda bütün 
səylərin ərazilərin yenidən qurulması-
na yönəldiyini qeyd edərək, qarşıdakı 
dövrdə iqtisadiyyatın qeyri-enerji 
sektorunun, xüsusilə tikinti sahəsinin 
daha da canlanacağını deyib. İki gün 
əvvəl “ağıllı kənd” konsepsiyası ilə 
yenidən qurulacaq kəndlərin təməlinin 
qoyulduğunu vurğulayan dövlətimizin 
başçısı işğaldan azad edilən əraziləri 
“yaşıl zona” elan etdiyini, şəhərlər 
üçün baş planların hazırlandığını, 
enerji istehsalı, enerji təchizatı, dəmir 
yolları, hava limanları ilə bağlı infra-
struktur layihələrinin həyata keçirildi-
yini də diqqətə çatdırıb və bu sahədə 
DİF ilə əməkdaşlığın perspektivlərinə 
toxunub.

Söhbət zamanı Azərbaycanda 
pandemiya ilə mübarizə sahəsində 
görülən tədbirlərdən də bəhs edi-
lib, eyni zamanda, son günlərdə 
ölkədə sağalanların sayının artması 
müsbət amil kimi qiymətləndirilib. 
Azərbaycanda vaksinasiyaya baş-
lanıldığı, əhalimizin 14 faizinin artıq 
peyvənd olunduğu xatırladılıb, pan-

demiyayla bağlı ölkəmizin təşəbbüsü 
ilə çox vacib və qlobal tədbirlərin 
keçirildiyi vurğulanıb, Azərbaycanın 
30-dan çox ölkəyə humanitar və 
maliyyə yardımı göstərdiyi, respubli-
kamızın milli səviyyədə və Qoşulma-
ma Hərəkatının sədri kimi qaldırdığı 
məsələlərdən birinin də dünyada 
vaksinlərin ədalətli bölgüsü ilə bağlı 
olduğu diqqətə çatdırılıb.

Görüşdə MDB regionunda ilk dəfə 
Azərbaycanda yaradılan Dördüncü 
Sənaye İnqilabı Mərkəzi haqqında 
da danışılıb. Yeri gəlmişkən,  çox 
məhdud sayda ölkələrdə qurulan belə 
mərkəzlərin qarşısında dördüncü 
sənaye inqilabının səbəb olduğu ça-
ğırış və imkanların həyata keçirilməsi 
məqsədi durur. 

Dövlətimizin başçısı niyyət proto-
kolunun imzalanmasını Azərbaycan 
ilə Dünya İqtisadi Forumu arasında 
əlaqələrin yeni səhifəsi üçün yaxşı 
başlanğıc adlandırıb. Protokolun 
əhəmiyyətini vurğulayan Borge 
Brende isə deyib: “Biz, həmçinin 
bilirik ki, Siz qarşıya hədəf qoyanda 
onu həyata keçirirsiniz. Düşünürəm 
ki, Azərbaycan dördüncü sənaye inqi-
labına ən yaxşı hazır olan ölkələrdən 
biri olacaq”.

Burada onu da qeyd etmək yerinə 
düşər ki, Azərbaycan ilə Dünya İqti-
sadi Forumunun Dördüncü Sənaye 
İnqilabı Mərkəzi arasında imzalanan 
əməkdaşlıq razılaşması dünyada baş 
verən müsbət trendlərin və qabaqcıl 
təcrübənin respublikamızın sosial-
iqtisadi həyatına transformasiyasına 
əlverişli imkan yaradıb. 

Görüşdə DİF-in Dördüncü Sənaye 
İnqilabı Mərkəzləri şəbəkəsinin afilə 
edilmiş Azərbaycan Mərkəzinin 
fəaliyyəti ilə bağlı da danışılıb. 
Dövlətimizin başçısı MDB regionun-
da ilk bu cür mərkəzin məhz Bakıda 
yaradılmasına görə minnətdarlığını 
bildirib, iqtisadiyyatı şaxələndirmək 
və islahatları davam etdirmək üçün, 
eləcə də investisiyaları cəlb etmək 
baxımından mərkəzin mühüm rolunu 
qeyd edib. 

Yeri gəlmişkən, bu mərkəzin əsası 

2020-ci ildə Davosda Azərbaycan 
Prezidenti İlham Əliyev və DİF-in 
prezidenti Borge Brendenin niyyət 
məktubunu imzalaması ilə qoyulub. 
Mərkəzin fəaliyyətinin təşkili üçün DİF 
ilə sıx əməkdaşlıq artıq təmin olu-
nub. İlkin mərhələdə süni intellekt və 
rəqəmsal iqtisadiyyatla bağlı təhlillərin 
aparılmasına başlanılıb. 

Bəs Azərbaycanda dördüncü 
sənaye inqilabının çağırışları özünü 
necə büruzə verir? Xatırladaq ki, 
hələ 2019-cu ilin sonlarında Çindən 
sürətlə yayılan və ölümlə nəticələnən 
yeni virus infeksiyası pandemiya-
ya çevrildiyi ilk vaxtlardan etibarən 
Prezident İlham Əliyevin rəhbərliyi ilə 
ölkəmizdə bu dəhşətli bəlaya qarşı 
strateji xarakter daşıyan mübarizə 
şəraitində sosial-iqtisadi layihələrin də 
icrası davam etdirildi. Eyni zamanda, 

2020-ci ilin ötən aylarında da “Sənaye 
4.0”ün çağırışları  diqqət mərkəzində 
saxlanıldı. 

Ümumiyyətlə, dövlətimizin başçısı 
tərəfindən  “Sənaye 4.0”ün meyda-
na çıxdığı ilk vaxtlardan etibarən 
bu məsələ diqqətdə saxlanılıb və 
buna uyğun siyasət yürüdülüb. Ən 
əsası isə respublikamızda bu sənaye 
inqilabının çağırışları ilə ayaqlaşa 
bilmək üçün inteqrativ və dayanıqlı 
inkişaf mühiti yaradılıb, rəqəmsal 
təşəbbüslər dəstəklənib.

Azərbaycan dünyada ikinci dəfə 
rəqəmsal ticarət qovşağını yaradan 
ölkədir. Respublikamızda həm dövlət, 
həm də özəl sektor hazırda İpək yo-
lunun rəqəmsallaşması istiqamətində 
fəaliyyət göstərir. Çindən başlamış 
Avropaya qədər müxtəlif ölkələrdə bu 
istiqamətdə Azərbaycanla əməkdaşlıq 
davam edir. Azərbaycanda Elektron 
Hökumət portalı tam funksionaldır və 
elektron hökumət çərçivəsində elekt-
ron kənd təsərrüfatı, elektron kadastr, 
elektron həllər mövcuddur.  

Prezident İlham Əliyev görüşdə 
Borge Brendeni Azərbaycana səfərə 
və mərkəzin fəaliyyəti ilə tanış olma-
ğa dəvət edib.

Azərbaycanda hazırda gənc 
nəslin təhsilinə çox böyük diqqət 
və qayğı göstərildiyini, son illərdə 
bilikli insanların yeni nəslinin yetiş-
diyini deyən dövlətimizin başçısı 
azərbaycanlı gənclərin təcrübəçi kimi 
DİF-in təşəbbüs və proqramlarında 
iştirakına imkan yaradıldığına görə 
Borge Brendeyə təşəkkürünü bildirib.

Qeyd edək ki, son illərdə 
Azərbaycanda hökumətin 
yeniləşdirilməsi, gənc texnokratlara 
böyük etimad göstərilməsi diqqət 
mərkəzində saxlanılır, bu istiqamətdə 
önəmli islahatlar reallaşdırılır,  
hökumətə yüksək təhsil alan, müasir 
baxışlı yeni şəxslər dəvət olunur. 

Ölkə rəhbərinin – “Bugünkü gənc 
sabah ölkəmizi idarə edəcək” tezi-
si gənclərə etimad və münasibətin 
bariz ifadəsidir. Bu,  Prezident İlham 
Əliyevin yeritdiyi kadr siyasətində də 
aydın nəzərə çarpır.    

Ümumiyyətlə, dövlətimizin başçısı 
bu gün gənclərin potensialından 
ölkənin mənafeyi naminə tam və 
düzgün istifadə olunmasını, onların 
məşğulluğunun təmin edilməsini, 
dövlət idarəçilik sistemində iştirakı 
istiqamətində kompleks tədbirlər 

həyata keçirilməsini əsas vəzifələr 
kimi qarşıya qoyub.

Son illər ərzində gənclərin ölkənin 
mədəni, ictimai-siyasi, iqtisadi 
həyatında fəallığının artması möv-
cud konsepsiyanın uğurlu icrasının 
göstəricisidir. Bunu gənclərin ar-
tıq müşahidəçi qismindən birbaşa 
siyasi-ictimai proseslərin iştirakçısına 
çevrilməsi faktı da sübut edir. Bü-
tün bunlar isə deməyə əsas verir ki, 
Azərbaycanda uğurla həyata keçirilən 
dövlət gənclər siyasəti gələcək nəslin 
intellektual səviyyəsinin artmasına 
olduqca müsbət təsir göstərir.

Borge Brende söhbət zamanı 
azərbaycanlı gənclərin mükəmməl 
təhsilə yiyələndiklərini  də vurğulayıb 
və onların Azərbaycanın iqtisadiy-
yatının şaxələndirilməsi işinə töhfə 
verəcəklərinə əminliyini ifadə edib.

Dünya İqtisadi Forumunun pre-
zidenti görüşdə investisiyaların cəlb 
edilməsi üçün ölkəmizdə əlverişli 
mühitin mövcudluğunu da bildirib. 

Yeri gəlmişkən, 2020-ci ildə 
Azərbaycana birbaşa investisiyalar 
formasında xaricdən cəlb olunan 
sərmayələrin ümumi məbləğinin  4,5 
milyard dollar (5,9 faiz artım) olması, 
ölkə iqtisadiyyatına yatırılan birbaşa 
investisiyaların strukturunda neft-qaz 
sektorunun xüsusi çəkisinin 86,6 faiz 
təşkil etməsi respublikamızda inves-
tisiya  mühitinin yaxşılaşdırılmasına 
xüsusi diqqətin bariz ifadəsidir. 

Vaqif BAYRAMOV, 
“Xalq qəzeti”

Azərbaycan dünyada hava nəqliyyatı 
sahəsində lider dövlətlərdən biri kimi tanınır
(əvvəli 1-ci səhifədə)

Ümumiyyətlə,  hava nəqliyyatının 
inkişafı Azərbaycanda prioritet 
məsələlərdən biridir, dövlət bu sahəyə 
öz dəstəyini əsirgəmir. Son illərdə 
hava nəqliyyatının inkişafına böyük 
dövlət investisiyaları qoyulması da 
bunun bariz ifadəsidir. 

Heydər Əliyev Beynəlxalq Hava 
Limanından danışarkən, təkcə onu 
demək kifayətdir ki, bu aeroport il 
ərzində 6 milyon sərnişinə xidmət edə 
biləcək gücə malikdir. Əsaslı şəkildə 
bərpa edilən hava limanının  köhnə 
binası isə 3 milyon sərnişini qəbul 
edə bilər. Beləliklə, il ərzində Bakının 
aeroportundan 9 milyon sərnişinin 
yararlanması üçün əlverişli şərait var.

Respublikamızın şəhərlərində də 
bu istiqamətdə mühüm layihələr real-
laşdırılıb, ardıcıl olaraq 2004-cü ildə 
Naxçıvanda, 2006-cı ildə Gəncədə, 
2008-ci ildə Lənkəranda və Zaqatala-
da, 2011-ci ildə Qəbələdə beynəlxalq 
hava limanları tikilib, müasir uçuş-
enmə zolaqları inşa edilib, 2013-cü 
ildə isə Yevlax hava limanı yenidən 
qurulub.  

Dövlətimizin başçısı hava 
nəqliyyatının inkişafı ilə bağlı çıxış-
larının birində xatırladıb: “Mənim 
göstərişimlə digər şəhərlərimizdə inşa 
edilmiş hava limanları bizim nəqliyyat 
potensialımızı böyük dərəcədə 
gücləndirir. Son illərdə 7 hava 
limanı inşa edilmişdir. Onlardan 6-sı 
beynəlxalq statusa malikdir və bütün 
növ təyyarələri, o cümlədən, ən ağır 
yük təyyarələrini qəbul edə bilir…”.   

Yeri gəlmişkən, hazırda Fü-
zuli Beynəlxalq Hava Limanının 
tikintisində işlər sürətlə aparılır. 
Prezident İlham Əliyevin aprelin 
26-da Zəngilana səfəri çərçivəsində 
bu bölgədə ikinci beynəlxalq hava 
limanın təməli qoyulub. Üçüncü hava 
limanının isə Laçın rayonu ərazisində 
salınacağı nəzərdə tutulub.

Prezident İlham Əliyev aprelin 
28-də “Boeing Commercial Airplanes” 
şirkətinin prezidenti və baş icraçı 
direktoru Stenli Dili qəbul edərkən, 
yuxarıda qeyd edilənlər barədə ətraflı 
danışılıb. Söhbətdə “Boeing” şirkəti 
adından Azərbaycanla iyirmi ildən 
çox bir müddətdə əməkdaşlıq və  iş 
birliyi məsələsində liderliyiə görə 
dövlətimizin başçısına təşəkkür ifadə 
edilib. 

Ölkə rəhbəri söhbət zamanı 
Azərbaycanın “Boeing” şirkəti ilə 

uğurlu əməkdaşlıq həyata keçirdiyini 
bildirərək, bu əlaqələrin  hava yolla-
rımızın inkişafında önəmli rol oyna-
dığını diqqətə çatdırıb. Dövlətimizin 
başçısı, eyni zamanda, işğaldan azad 
edilən ərazilərimizdə də yeni hava 
limanlarının inşa olunduğunu bildirib 
və bu baxımdan təyyarə parkımızın 
daha da genişlənəcəyini vurğulayıb.  

Prezident İlham Əliyev işğaldan 
azad olunan ərazilərdə tikintisinə 
bir neçə ay bundan öncə başlanılan 
birinci hava limanında işlərin çox 
sürətlə getdiyini, kompleksin sen-
tyabr ayında istismara veriləcəyini 
xatırladaraq, iki gün bundan əvvəl isə 
digərinin təməlini qoyduğunu qeyd 
edib.    

Dövlətimizin başçısı, eyni zaman-
da, ölkəmizin yükdaşıma təyyarələri 
parkının güclü potensialının möv-
cudluğunu da vurğulayıb və bu 

sahədə əməkdaşlıq üçün geniş 
imkanların olduğunu xatırladıb. 
Prezident İlham Əliyev, həmçinin 
Azərbaycanın “Boeing” şirkəti ilə 
uğurlu əməkdaşlığının bundan sonra 
da həyata keçiriləcəyinə, bu qu-
rumun respublikamıza yükdaşıma 
üçün təyyarə parkının inkişafında da 
kömək göstərəcəyinə əminliyini ifadə 
edib. 

Ölkə rəhbəri söhbətinin dava-
mında Azərbaycanın yük təyyarələri 
parkının potensialına görə aparıcı 
ölkələr sırasında yer aldığını, son 
illərdə hava yolu ilə yükdaşımaları 
sahəsində ən yüksək göstəricilərin 
əldə edildiyini diqqətə çatdırıb. 

Nəhayət xatırladaq ki, son illər 
ərzində hava nəqliyyatı infrastruk-
turunun yaradılması ilə bağlı bütün 
əsas işlər görülsə də, bunun davam 
etdirilməsinə hələ ciddi ehtiyac du-
yulur. Çünki Azərbaycan inkişaf edir 
və ölkəmizə gələn qonaqların sayı 
artır. Belə olan halda  əlbəttə ki, hava 
nəqliyyatının inkişafı bundan sonra da 
prioritet məsələ olaraq qalacaq. Eyni 
zamanda, Azərbaycanda yük daşıma-
larının həcmi də artır. Azərbaycanda 
karqo aviasiya dünya miqyasında 
ön sıralardadır. Respublikamız bu 
inkişafla kifayətlənmir. Yeni təyyarələr 
alınır, karqo terminalın fəaliyyətinin 
səmərəliliyi istiqamətində müxtəlif 
layihələr reallaşdırılır. Bütün bunlar 
isə ölkəmizin beynəlxalq önəmini 
artırır, eyni zamanda, iqtisadi potensi-
alımızı gücləndirir.   

V.BAYRAMOV, “Xalq qəzeti”

Azərbaycan Respublikası Nazirlər Kabinetinin Qərarı
№ 117       Bakı şəhəri, 27 aprel 2021-ci il
Azərbaycan Respublikası Nazirlər Kabi-

netinin “Dövlət orqanlarının aparatının (və 
ya onların fəaliyyətini təmin edən qurum-
ların) və onun bölmələrinin adlarının təsdiq 
edilməsi barədə” 2008-ci il 19 dekabr tar-
ixli 277 nömrəli və “Azərbaycan Respub-
likasında dövlət büdcəsindən maliyyələşən 
idarə, müəssisə və təşkilatlarda nəqliyyat 
vasitələrindən istifadə qaydalarının tək-
milləşdirilməsi haqqında” 2011-ci il 18 iyul 
tarixli 120 nömrəli qərarlarında dəyişiklik 
edilməsi barədə

“Sumqayıt Ağır Cinayətlər Məhkəməsinin 
təşkili haqqında” Azərbaycan Respublikası 
Prezidentinin 2021-ci il 3 fevral tarixli 2476 
nömrəli Sərəncamının icrasını təmin etmək 
məqsədilə Azərbaycan Respublikasının Na-
zirlər Kabineti qərara alır:

1. Azərbaycan Respublikası Nazirlər Kabi-
netinin 2008-ci il 19 dekabr tarixli 277 nömrəli 
Qərarı (Azərbaycan Respublikasının Qanun-
vericilik Toplusu, 2008, № 12, maddə 1115; 
2009, № 2, maddə 153, № 4, maddə 282,  
№ 7, maddələr 605, 610, № 8, maddələr 674, 
680, № 10, maddələr 846, 852, 856; 2010,  
№ 1, maddə 60, № 2, maddələr 146, 161,  
№ 10, maddələr 906, 912, № 11, maddə 
1040; 2011, № 1, maddə 66, № 5, maddə 
446, № 9, maddələr 856, 862; 2012, № 5, 
maddə 479, № 8, maddə 818, № 10, maddə 
1027, № 11, maddə 1205; 2013, № 1, maddə 
74, № 8, maddələr 1014, 1037; 2014, № 1, 
maddə 69, № 3, maddə 313, № 6, maddə 
736, № 7, maddə 919, № 10, maddə 1308; 
2015, № 2, maddə 227, № 5, maddə 611, 
№ 6, maddə 800, № 11, maddə 1414; 2016, 
№ 1, maddə 171, № 2 (II kitab), maddə 382, 
№ 3, maddə 608, № 4, maddələr 782, 831, 
№ 5, maddə 955, № 7, maddə 1343, № 8, 
maddələr 1440, 1450, № 9, maddələr 1584, 
1585, 1587, № 11, maddə 1976, № 12, mad-
də 2241; 2017, № 2, maddələr 282, 296, 311, 
№ 5, maddə 972, № 8, maddə 1611, № 10, 
maddələr 1921, 1922, № 11, maddə 2186; 
2018, № 2, maddə 336, № 3, maddələr 578, 
625, 631, № 7 (II kitab), maddə 1655, № 10, 
maddələr 2142, 2161; 2019, № 1, maddə 160, 
№ 3, maddələr 529, 563, 565, № 4, maddə 
743, № 5, maddələr 944, 972, № 12, mad-
dələr 2064, 2068, 2106; 2020, № 2, maddə 
204, № 5, maddə 652, № 10, maddə 1306, 
№ 11, maddə 1413; 2021, № 2, maddə 203; 
Azərbaycan Respublikası Nazirlər Kabinetinin 
2021-ci il 5 mart tarixli 57 nömrəli Qərarı) ilə 
təsdiq edilmiş “Dövlət orqanlarının aparatının 
(və ya onların fəaliyyətini təmin edən qurum-
ların) və onun bölmələrinin adları”nda “ağır 

cinayətlər məhkəmələrinin aparatları” sətrinə 
“Gəncə Ağır Cinayətlər Məhkəməsi,”  
sözlərindən sonra “Sumqayıt Ağır Cinayətlər 
Məhkəməsi,” sözləri əlavə edilsin. 

2. Azərbaycan Respublikası Nazirlər 
Kabinetinin 2011-ci il 18 iyul tarixli 120 
nömrəli Qərarı (Azərbaycan Respublikasının 
Qanunvericilik Toplusu, 2011, № 7, maddə 
747; 2012, № 8, maddələr 827, 830; 2013, 
№ 3, maddə 347, № 7, maddə 886, № 8, 
maddə 1017, № 10, maddə 1218; 2014, 
№ 1, maddələr 51, 69, № 2, maddə 201, 
№ 4, maddə 441, № 5, maddələr 572, 594, 
№ 6, maddə 747, № 8, maddə 1015, № 12, 
maddələr 1658, 1666; 2015, № 2, maddə 
227, № 11, maddə 1417; 2016, № 3, maddə 
609, № 4, maddə 831, № 5, maddə 955, 
№ 7, maddə 1353, № 8, maddə 1437, № 9, 
maddələr 1585, 1589, № 12, maddə 2241; 
2017, № 5, maddə 966, № 10, maddələr 
1890, 1919, № 11, maddə 2168, № 12 (II 
kitab), maddələr 2476, 2487, 2507; 2018,  
№ 3, maddələr 588, 632, № 6, maddə 1374, 
№ 7 (II kitab), maddə 1668, № 8, maddə 
1807, № 9, maddə 1906, № 10, maddələr 
2142, 2172, № 11, maddə 2426; 2019,  
№ 3, maddələr 529, 563; 2020, № 2, maddə 
204, № 4, maddə 500, № 5, maddə 652,  
№ 8, maddə 1123, № 9, maddə 1217, № 10, 
maddələr 1258, 1296, № 11, maddə 1405, 
№ 12 (V kitab) maddə 1616; 2021, № 2, 
maddə 203; Azərbaycan Respublikası Nazirlər 
Kabinetinin 2021-ci il 2 mart tarixli 46 nömrəli 
və 5 mart tarixli 57 nömrəli qərarları) ilə 
təsdiq edilmiş 2 nömrəli əlavə - “Azərbaycan 
Respublikasının mərkəzi icra hakimiyyəti 
və məhkəmə orqanlarının aparatları (hərbi 
qurumlar, dövlət təhlükəsizliyi, xarici kəşfiyyat 
xidmətləri, hüquq mühafizə və prokurorluq 
orqanları, rayon (şəhər) məhkəmələri istisna 
olmaqla), mərkəzi icra hakimiyyəti orqanlarının 
yerli bölmələri, onların yanında, tabeliyində 
olan orqanlar, mərkəzi icra hakimiyyəti 
orqanlarının yanında yaradılan dövlət 
agentliklərinin, dövlət xidmətlərinin aparatları 
və onların yerli bölmələri üçün xidməti minik 
avtomobillərinin say həddi (limiti)”nə aşağıdakı 
məzmunda 67-1-ci hissə əlavə edilsin:

67-1. Sumqayıt Ağır Cinayətlər 
Məhkəməsi

 Əli ƏSƏDOV,  
Azərbaycan Respublikasının  

Baş naziri

Parlamentin Mətbuat və ictimaiyyətlə 
əlaqələr şöbəsindən AZƏRTAC-a bildirilib ki, 
dinləmələrdə Milli Məclis sədrinin birinci müavini 
Əli Hüseynli, əmək və əhalinin sosial müdafiəsi 
naziri Sahil Babayev, Milli Məclisin 6 komitəsinin 
sədrləri, müavinləri və deputatlar, əlaqədar 
nazirliklərin və qurumların təmsilçiləri iştirak 
ediblər. 

Tədbiri açan Əmək və sosial siyasət 
komitəsinin sədri Musa Quliyev ölkəmizdə 
sosial islahatların uğurla həyata keçirildiyini 
vurğulayıb. Bildirib ki, Azərbaycan Prezidentinin 
30-a yaxın fərman və sərəncamını əhatə edən 
iki islahatlar zərfi sayəsində ölkəmizdə minimum 
əməkhaqqı 116 faiz, minimum pensiya 82 faiz, 
orta aylıq pensiya 60 faiz, yaşa görə orta aylıq 
pensiya 54 faiz artıb.

Bildirilib ki, postmüharibə dövründə 20 
mindən çox şəxs sosial dəstəklə əhatə olunub. 
Onlardan 2859 şəhidin ailə üzvlərindən 7303 
nəfərə sosial ödənişlər edilib, 9 min şəxsə 
sosial psixoloji dəstək, 500-dən çox qaziyə re-
abilitasiya xidməti göstərilib, 510 müharibə əlili  
2370 reabilitasiya vasitəsi ilə təmin edilib, 5300 
nəfər şəhid ailəsi üzvü və qazi özünüməşğulluq 
proqramına cəlb olunub.

Azərbaycanda əlilliyi olan şəxslərin hüquq-
larının qanunvericiliklə tənzimləndiyini deyən 
Musa Quliyev əlilliyin ekspertizasının düzgün 
aparılmasını vacib şərt kimi önə çəkib. Son 
3 ildə saxta əlilliyin qarşısının alınması, ləğv 
edilməsi, ekspertiza işinin şəffaf və qanun 
çərçivəsində aparılması sahəsində ölkəmizdə 
yaxşı nəticələr əldə edildiyini bildirib. Qeyd edib 
ki, aparılan məqsədyönlü fəaliyyət sayəsində 
ilkin əlilliyə çıxma halları 50 faiz azalaraq 26 min 
326 nəfərdən 13 min 276 nəfərə enib. 

Günün reallıqlarından çıxış edən komitə 
sədri qanunvericilikdə müvafiq dəyişikliklərin 
olunması, yeni əlillik meyarlarının qəbulunun 
vacibliyindən də bəhs edib. 

Əmək və əhalinin sosial müdafiəsi nazi-
ri Sahil Babayev əlilliyin qiymətləndirilməsi 
sahəsində şəffaflığın və obyektivliyin 
təminatı vacibliyindən  danışıb, əsassız əlilik 
təyinatlarının qarşısının alınması istiqamətində 
görülən tədbirlər barədə məlumat verib.  

2021-ci ilin birinci rübünün nəticələrinə istinadən 
bildirib ki, əlillik müddətinin uzadılmasına dair 
təkrar müraciətlərə baxıldığı zaman bu kate-
qoriyadan olan şəxslərin təqribən 30 faizinin 
əlilliyinin əsassız olduğu aşkar edilib. Ona görə 
də qarşıda duran əsas prinsip saxta və əsassız 
təyinatların aşkar edilərək ləğv olunmasıdır.

Nazir deputatlara Vətən müharibəsində 
yaralanmış hərbçilərin əlilliklərinin 
qiymətləndirilməsi sahəsində görülən işlər 
barədə də ətraflı məlumat verib. Bildirib ki, artıq 
405 qaziyə əlillik təyinatı aparılıb, proses davam 
edir. İndiyədək 17 qazi yüksək texnologiyalı 
protezlərlə təmin edilib, nazirliyin reabilitasiya 
müəssisələrində 105 qazi stasionar müalicə alır, 
1200-dən çox qaziyə psixoloji xidmət göstərilib.  

Dinləmədə “Əlilliyin müəyyən olunması” 
meyarlarının yeni layihəsi barədə məlumat 
verən Sahil Babayev bildirib ki, layihədə bir 
sıra yeniliklər nəzərdə tutulur. Belə ki, əlillik 
artıq üç dərəcə ilə və ya sağlamlıq imkanları 
məhdud kimi dar çərçivədə deyil, daha geniş 
spektrdə, faiz diapazonunda dəyərləndiriləcək. 
Nazir qüvvədə olan normativ hüquqi aktların bu 
layihəyə uyğunlaşdırılması məqsədilə ediləcək 
təklifləri də diqqətə çatdırıb. Yeni meyarlar-
la bağlı qanunvericiliyə dəyişiklik edilməsi 
layihəsindən bəhs edib. 

Sonra tədbirdə Milli Məclis sədrinin birinci 
müavini, Hüquq siyasəti və dövlət quruculuğu 
komitəsinin sədri Əli Hüseynli, İnsan hüquqları 
komitəsinin sədri Zahid Oruc, Ailə, qadın və 
uşaq məsələləri komitəsinin sədr müavini Jalə 
Əliyeva, Mədəniyyət komitəsinin sədr müavini 
Fazil Mustafa, Səhiyyə komitəsinin sədr müavini 
Rəşad Mahmudov, Əmək və sosial siyasət 
komitəsinin sədr müavini Məlahət İbrahimqı-
zı, deputatlar İlham Məmmədov və Məşhur  
Məmmədov əlilliyin ekspertizası və reabilita-
siyası sahəsində mövcud durum, həmçinin 
qanunvericiliyin təkmilləşdirilməsi barədə rəy və 
təkliflərini bildiriblər. 

Dinləmədə əmək və əhalinin sosial 
müdafiəsi naziri Sahil Babayev deputatları ma-
raqlandıran məsələlərə aydınlıq gətirib. 

Müzakirələrdə İcbari Tibbi Sığorta üzrə 
Dövlət Agentliyi İdarə Heyətinin sədr müavini 
Nigar Bayramova, səhiyyə nazirinin müavini Ra-
him Əliyev, Müdafiə Nazirliyinin Mərkəzi Həkim 
Komissiyasının sədri Azad Abdullayev, əmək və 
əhalinin sosial müdafiəsi nazirinin müşaviri Anar 
Bayramov mövzu ətrafında fikirlərini bildiriblər. 

Dinləmənin yekununda Milli Məclisin Əmək 
və sosial siyasət komitəsinin sədri  Musa Quli-
yev müzakirə olunan mövzu ilə bağlı komitənin 
təkliflərini diqqətə çatdırıb.

Aprelin 29-da Milli Məclisin 
Əmək və sosial siyasət 
komitəsində “Əlilliyin 
ekspertizası və reabilitasiyası 
sahəsində qanunvericiliyin 
təkmilləşdirilməsi” mövzusunda 
dinləmə keçirilib. 

Milli Məclisin Əmək və sosial siyasət 
komitəsində dinləmə keçirilib

